
Heriotza tabua da, hitzari berari bizkarra ematen diogu sarri, baina hurbil daukagu, gutxien
espero dugunean zelatan. Heriotza bizitzaren beste aldea da eta onartu beharra dagoela ondo

dakite maite dituztenen heriotza bizi izan duten askok. Hari horri tiraka, heriotzaz eta
doluaz dokumentala egin du Iñaki Peña medikuak: Aulki Hutsak.

AULKI HUTSAK

Maite dugun norbait
hiltzen denean

IÑAKI PEÑAK asko daki gaiaz, lanbideagatik
batetik, familian izandako heriotzengatik bes-
tetik. Luzaroan aritu zen aparailuen laguntzaz
arnasa hartzen duten gaixoak artatzen, eta
zainketa aringarrietan ari da aspaldi honetan,
maiz heriotza lekuko duela. 2007an aita hil
izanak sorrarazitako zauria ezin izan du orain
arte arindu, Aulki Hutsak erditu arte.

Dokumental deskriptibo, hezitzaile eta
eraikitzailea da egindakoa, Peñak bere ibilbi-
dean ezagututako hainbat profesionalen eta
heriotza hurbiletik ezagutu duten lagunen tes-
tigantzekin osatua. Aspaldi konturatu zen
heriotzak ez duela bueltarik eta horrekin bizi
izaten ikasi behar dugula: “Mediku lanetan
hasi nintzen lehenengo
urteetan, heriotza zen lan-
tzean behin topatzen nuen
errealitate bat, batzuetan
ustekabean harrapatzen gin-
tuen, beste askotan aurrei-
kuspen saihestezina zen. Beti
sendatzerik ez dagoela ikas-
ten hasi nintzen, eta azken
urte hauetan osatzetik arin-
tzera pasa naiz neurri handi
batean”. Arindu nahi horre-
tatik dator, hain zuzen ere,
heriotzaren inguruko urteetako gorabeherak
gizarteratzeko erabili duen erreminta, Osatze-
tik Arintzera blog pertsonala. Blog horretan
material ugari bildu du eta harago joan nahian,
Aulki Hutsak ikus-entzunezkoa egiteari ekin
zion: “Adituen eta heriotza gertutik bizi izan
dutenen esperientzia eta irakaspenak uztartu
nahi nituen, ikus-entzuleei zerbait hezitzailea
eskaini eta zenbaitentzat arintzailea ere izatea.
Onartu beharra daukat neure dolu pertsonala
borobiltzeko modua ere izan dela”.

Horretarako, Peñak gidoigile eta zinema-
zuzendari bihurtu behar izan du bere burua
eta Arteman Komunikazioa enpresaren
laguntza izan du bidean. 2012ko Gabonetan
ideiari forma ematen hasi eta protagonista
izan zitezkeen pertsonak zerrendatu zituen.
Horien bitartez harilkatu du kontakizuna.

Doluaz iritzi profesional eta pertsonalak
“Zer gertatzen da maite duzun norbait hil-
tzen denean?” azpititulua darama lanak, eta
gertaera natural baina muturreko horren bai-
tan bizitzen den prozesua aztertu eta azaltzen
ahalegintzen da hainbaten ahotsen laguntza-
rekin. Euskal Herriko osasungintzan, elkarte

eta erakundeetan erreferen-
tziazko adituak diren medi-
ku, psikologo eta terapeutek
sakontasunez deskribatzen
dute hurbileko heriotzak
nola eragiten digun, zein
arrisku izan ditzakegun eta
oro har horren atzean dago-
en prozesua; baita, jakina,
dolua lantzearen garrantzia
eta aurrera egitea posible
dela. Prestakuntzaz eta lanbi-
dez adituak diren horiez

gain, emaztea, seme jaioberria, aita, anaia,
gaixotasun larria zuen alaba, aitona edo beste
senide zein hurbileko lagunak hil zaizkien
hainbat herritarrek ere uzten dute euren testi-
gantza, prestakuntzaz baino bizipenez jantzi-
ta dauden agerpen oso desberdinak erakutsiz.
Halaber, heriotza guztiok zizelkatuta darama-
gun neurrian, dokumentalean ageri diren
profesional bik heriotzarekin lotutako bizi-
pen pertsonalak ere badituzte. Zuzendariaren
aburuz, berebiziko garrantzia dauka horrek:

“Adituen eta heriotza gertutik bizi
izan dutenen esperientziak uztartu
nahi izan ditut, zerbait hezitzailea
eskaini eta zenbaitentzat arintzailea
izatea. Neure dolu pertsonala
borobiltzeko modua ere izan da”

Iñaki Peña, medikua

“Balio erantsia da profesional moduan hitz
egiteaz gain gure zauriak ere erakustea, ‘sen-
datzaile zauritua’-ren kontzeptua oso interes-
garria baita, eta mediku eta psikologo banak
horixe egin dute”.

Sentimenduak azaleratzea nabarmentze-
koa deritzo Peñak eta lan honek Euskal
Herrian ezohikoa dena lortu duela gehitu du:
“Zorte itzela eduki dut, lehenik eta behin
dokumentalaren protagonistak diren pertso-
na hauek guztiak nire bizitzan topatu izana-
gatik, baina horrez gain kameren aurrean
arima biluztu dutelako, are gehiago geure
herri honetan, eta euskaraz… Ikaragarrizko
luxua da”.

Dokumentalaren gako garrantzitsueneta-
koa da gaur egun arlo profesional horretan
Euskal Herrian lanean dabiltzan erreferen-
tziazko lankideak azaltzea. Baina Peñak
balioa eman nahi izan die baita ere profesio-
nalak izan gabe dolua landu ondoren beste
batzuei laguntzeari ekin diotenak; hala nola,
heriotza perinatalaren gainean laguntza
eskaintzen duen guretxikixak.org bloga edo
minbiziak aita hil ostean Minbiziaren Aurka-
ko Elkartean boluntario gisa aritzea erabaki
duen laguna.

Lau atal nagusitan (gehi bat) banatuta
dago ikus-entzunezkoa: Mina, Haserrea,
Egun Perfektuak eta Itxaropena. “Lehenen-
goan kontzeptuekin abiatzen gara eta bete-
betean jorratzen dugu doluaren gakoa,
mina. Bigarrena gure gizartearen ohiko

erantzun bati
buruzkoa da, haserrea; triste-
zia, ahulezia eta negarra ezkutatu eta hase-
rrea erakusten dugu. Egun Perfektuak ata-
lean diogu Gabonak, urtemugak, Domu
Santu egunak… une egokiak izan daitezkee-
la maite ditugun horiek gogoratu eta omen-
tzeko, baina askotan zama itzela sorrarazten
digute. Itxaropena badagoela ere erakutsi
dugu. Eta bukatzeko, epilogoak ezusteren
bat ere eskaintzen digu”.

Gai honekiko kulturalki ditugun aurreiri-
tzien kontra, orain arte dokumentala jendau-

Goian, Iñaki Peña medikua, Aulki Hutsak filmaren
bultzatzailea (eskuinean, kartela). Lau ataletan banatuta
dago ikus-entzunezkoa: Mina, Haserrea, Egun
Perfektuak eta Itxaropena.

rrean eskaini den aldi gutxietan ikusleek
aitortu dute Aulki Hutsakek baikortasunera-
ko eta esperantzarako tarte nabarmena gor-
detzen duela. “Aukera genuen bestelako bizi-
penak pantailaratzeko, doluan trabatuta
dauden pertsona batzuk elkarrizketatzea,
depresio ilunean dagoenik, tunelean sartu-
sartuta, edo amorru bizian dagoena. Baina
hori ez zen nire asmoa. Nahiago nuen eraku-
tsi heriotzak sorrarazitako mina eta hutsunea
arinduz aurrera egin eta bizi daitekeela”, azal-
du du medikuak.

Izan ere, Iñaki Peñak nahiko
luke lan hau ahalik eta gehien
zabaltzea eta dibulgazioa du
helburu nagusi. Edonori bizita-
koa ulertzeko, indartzeko,
modu positiboan sentitzeko,
ondokoa laguntzeko baliaga-
rria bazaio, poztuko litzateke;
baita lankideei, beste profesio-
nalei, lagungarria bazaie ere. 

Euskal izaera
Gai oso konkretuari lotuta badago ere, doku-
mentalari euskal izaera bermatzea izan da
Peñaren asmo irmoetako bat: “Lan hau Eus-
kal Herritik kanpo ere erakutsi nahi dugu.
Gure esperientziak berdinak edo antzekoak
izango dira hemen edo Kuala Lumpurren,
baina lan honetan agertu garenak gu gara, eta
gure paisaiak eta gure musika. Gainera, India-
ranzko leiho txiki bat zabaldu dugu, eta beste
bat Amerikako Estatu Batuetarantz”.

Elkarrizketatu gehienak euskaraz mintza-
tu dira, nahiz eta baden gaztelania zein
ingelesa erabili duenik ere. Dokumentalaren
atal bakoitza kantu bati lotuta dago eta guz-
tiak gaur egungo euskal musikariak dira,
betiko patroietatik zertxobait aldentzen
direnak. “Klasikoak albo batera utzita gure
belaunaldiko bost abeslariren aldeko aldarri
ozena ere bada Aulki Hutsak. Askorentzat

deskubrimendua izango dira, nahiz eta giro
jakinetan oso ezagunak zaizkigun. Bide
batez frogatu dugu hizkuntzak ez direla
traba, norberak hala izatea nahi ez badu
behintzat”. 

Dokumentalaren zabalkundeari oztopoak
saihesteko euskara, gaztelania eta katalunie-
razko azpitituluak egin dituzte. Elgetako
Espaloia Kafe Antzokian aurre-estreinaldia
egin ostean, herriz herri hasi dira emanaldiak
eskaintzen, protagonisten udalerrietan lehe-

nik. Horrez gain, Arinduz zain-
keta aringarrietako euskal elkar-
tearen jardunaldietan proiektatu
zuten, Bilbon; apirilean Osa-
sungoa Euskalduntzeko Era-
kundearen biltzarrean ere ikus-
gai izango da Donostian;
Euskal Herritik kanpo zabaltze-
ko atarian daude eta zinemaldi
baterako ere onartu dute. Gai-
nera, tailer bat prestatzen ari
dira EHUrako.

Bidean izandako zailtasunak
zailtasun, proiektuaren bultzatzailea oso
pozik dago ikus-entzunezkoa izaten ari den
harrerarekin: “Ilusioz, energiaz eta bihotzez
egindako lana da. Bestela, krisialdi garaiotan
buruarekin bakarrik jokatuz gero, etxean gel-
dituko nintzatekeen ezer egin gabe, finantza-
zioa lortzea izan delako zailtasun handieneta-
koa. Egin dugun emanaldi bakoitzean
feedback berriak jasotzen ari gara, asegarria
da zinez”.

Bukatzeko, Iñaki Peñak beste behin nabar-
mendu nahi izan du heriotzari buruz hitz egi-
teak duen berebiziko garrantzia: “Denok uki-
tzen gaitu gai honek, etorkizunean gure
seme-alabek ere prozesu hau
pasako dute guregatik. Kontzien-
tziatuta bagaude errazagoa da,
nahiz eta batzuetan zaila den
zeure heriotza onartzea, ezta?”. n

“Doluan trabatuta daudenen
bizipenak pantailaratzeko
aukera genuen, baina nahiago
nuen erakutsi heriotzak
sorrarazitako mina eta hutsunea
arinduz aurrera egin daitekeela”

Iñaki Peña, medikua

Irudietan, filmeko hainbat fotograma. Euskal Herriko osasungintzan, elkarte eta erakundeetan erreferentziazko adituak
diren mediku, psikologo eta terapeutek sakontasunez deskribatzen dute hurbileko heriotzak nola eragiten digun, zein
arrisku izan ditzakegun eta oro har horren atzean dagoen prozesua; hainbat herritarrek ere utzi dute euren testigantza.


